
        
            
                
            
        

    
	Э. МЕЖЕЛАЙТИС

	 

	XҮН

	(найраглал)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1964 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	УДИРТГАЛ

	Өгүүлэх нь: Жангар баатрын алтан торлог ордыг тэнгэрт нэг хуруу дутуу барихаар тогтсон тухай Монголын их туульст гардаг билээ. Бас Жангарын нэг баатар "Тавлан суухаараа тавин хоёр хүний зайд суудаг, тахийгаад суухаараа хорин таван хүний зайд суудаг" гэнэ. Энэ нь уран зохиолын давруулах арга гэвч, хүний гайхамшгийг яруухан илтгэжээ.

	Үүнчлэн Зөвлөлт Литвийн яруу найрагч Эдуардас Межелайтисийн зохиосон "Хүн “ гэдэг шүлэг найраглалын баатар нь

	 

	"Орчлон бөмбөрцгийг хөлөөрөө тулан

	Наран бөмбөрцгийг гараараа барин

	Орчлон

	Наран

	Хоёр бөмбөрцгийн

	Хооронд..."

	 

	үлэмжийн сайхныг бүтээгч үлгэрийн их баатрын биелсэн дүрээр зогсоод, Жангарын орон нутаг даарах хүйтэнгүй, халах халуунгүй, зовох зовлонгүй, хүн ард нь үргэлжийн ид хорин таван настай амьдарч, дайсан мангасаа дарж, дархан цолоо мандуулж байдаг шиг орчлон дэлхийг төгс амгалан жавхлангийн өлгий болгохоор тэмцэж буй эв хамтын хүн юм.

	 

	"Ийнхүү би

	Үзэсгэлэнтэй, ухаантай,

	Эрэлхэг, чийрэг,

	Ханхар зогсном.

	Орчлон дэлхийгээс

	Наранд тултал өсөн

	Орчлон дэлхий дээр

	Нарны, баясгаланг түгээн

	Өрнө, дорно,

	Өмнө, умар,

	Дөрвөн зүг

	Найман зовхист

	Зогсном би.

	Би хүн.

	Би коммунист"

	 

	гэж Межелайтис шүлэглэжээ.

	Жинхэнэ хүн гэж ийм нэгэн үлгэрийн гайхамшигт ухаантай, үзэсгэлэнтэй ханхар, баатар коммунист байдаг байна.

	Хүнд юү юү байдаг вэ гэвэл: гар, зүрх, нүд, үс, уруул, дуу, бодол, хайр гэж бий. Энэ бүгдийн нэрээр Межелайтис шүлэг бичихдээ: бахим хоёр гараа хөдөлмөрт зориулан; "Торонд байгаа шувууг дуранд нь тавих" эсхүл "тэсэж ядсан яруу найрагчийн зүрхээ" "Хойчийн жаргалын дууг, хожмын ирээдүйгээс цуурайтуулахад" зориулах буюу "Од мэт хоёр нүдээрээ, орчлонг ширтэн" "Дайн гэдэг үгийг энх гэсэн үгээр солих, зовлон гэдэг үгийг жаргал гэсэн үгээр солих" дууны тухай өгүүлжээ.

	Үүгээрээ энэ найраглал бол хүний тухай дуулал юм.

	Үүгээрээ энэ ном бол хүний ажилсаг гар, жаргалыг мөрөөдөх сэтгэл зүрх, гайхамшгийг бүтээх оюун ухааны тухай дуулал юм.

	Хүний баяр, хилэн, хүсэл, гомдол, хайр жигшил, од, наран, огторгуй гардгаараа энэ ном бол ертөнцийн тухай дуулал, амьдралын тухай дуулал юм. Дайныг жигшсэнээрээ энэ ном бол гашуудлын дуу юм. Энэ номд хүн төрөлхтөн гэж Жангар шиг, нэгэн их туульсын баатар гарна. Орчлон дэлхий гэж тэрхүү туульсын их баатрын өлгий нутаг гарна.

	Энэ номд бичсэнээр амьдрал гэж бүтээл хөдөлмөрийн нэр ажээ.

	Эв хамтын хүний яруу дүрийг үлгэрийн баатраар жишиж, биетэй, бодитой, нүгэлтэй, буянтай хүнийг үзүүлсэн "Хүн" гэдэг энэ найраглалыг Зөвлөлт оронд орчин үеийн агуулга хэлбэр зохицсон зохиол, эв хамтын үеийн яруу найргийн төлөв гэж үнэлэн үзээд Лениний шагнал хүртээсэн билээ.

	Түмэн түмэн үед хүн ардын хүсэл болон ам дамжсан манай туульсын баатрын дүр биелж буйг үзүүлснээрээ ч, манай нийгмийн агуулга, орчин үеийн монгол хүний эрмэлзлийг тусгаснаараа ч, энэ найраглал монгол хүний сэтгэлд нийцэн, зоригийг улам чангалж, алсыг тодотгон, хүслийг нь бадраана байх хэмээн чин санаа өвөрлөж чадан ядан орчуулсныг минь болгоон соёрх оо.

	 

	М. Цэдэндорж

	1963—12—13

	 


Эдуардас Беньяминович Межелайтис

	 

	ЧЕЛОВЕК

	 

	Орос хэлнээс орчуулсан М. Цэдэндорж

	Редактор Б. Явуухулан

	 

	 

	 


 

	ЯТГА

	Надад ятга байхгүй ч гэсэн

	Үүрээр сэрсэн болжмор,

	ахуй ертөнцийг дуулан

	Үүрийн тэнгэрт жиргэхдээ

	Наран орчлон хоёрыг холбон

	Шаналал бахархлын

	Нарийн чавхдас татнам.

	 

	Уяхан дуут мөнхийн шулуун чавхдас

	Утас болтлоо чанга татагдан

	Улам улам нар өөд орчлонг өргөн

	Түмэн өнгөөр эгшиглэнэм.

	Жин үүрийн шувууд

	Жиргэж гүйцээгүй шиг байна.

	Хурмастын завьяа хэлбийвэл

	Хурууны аясаар бороон чавхдас эгшиглэнэ.

	 

	Надад ятга байхгүй ч гэсэн

	Навчит ногоон ойд

	Дунирах чавхдас болон

	Дэлхийд үндэслэн

	Дээд тэнгэр тултал урган

	Газар тэнгэрийн хооронд

	Ганган царс

	Гунхан уянгалнам.

	 

	Нарсан чавхдасыг азтай би өвлөжээ гэж бодоход

	Надад тун таатай санагдана.

	Уяхан харангаа салхи дэлдэн

	Уртхан аялга, уйтгартайяа эгшиглэн

	Онгод нь орсон хэн хүн

	Ойн дундах навчин дээрээс

	Чюр=Ленисийн "Ойн дууг" хөгжимдөх мэт.

	Тал нутагт тариа болж

	Тариагаа хүлээсэн цаг болж

	Тариан шилбэний цул чавхдас

	Тосгон айлын тэртээгээр

	Үүрийн мананд бодлогошрон цангинана.

	 

	Надад ятга байхгүй ч гэсэн

	Шинэхэн шүүдэр гялтганасан

	Нарлаг талдаа

	Цэвцгэр тариан чавхдасаа шилэн

	Амин тэжээлийнхээ тухай дуу зохиох

	Ариун тавилан бий.

	 

	Надад ятга байхгүй ч гэсэн

	Амь тэмцэм халуу төөнөсөн тасгийн

	Аргил дуут, чулуун чавхдас болон

	Үйлдвэрийн яндан

	 

	Үлэмж нүсэр биеэрээ тэнгэр цоройлном,

	Яндангийн дээгүүр цагаан тагтаа дүүлэн

	Яндангийн үзүүрийг биедээ холбож хөөрөн

	Хараа хүрэмгүй цэнхэртэх өндөрт

	Хангинах чавхдасыг огторгуйтай холбоном.

	 

	Чулуугаар, төмрөөр бүтсэн үйлдвэрийн

	Чавхдас юугаан

	Чанга шудрахуйяа.

	Нуга, ой, яндангийн дуун

	Нэгэн ая цогцлон

	Надад хурнам.

	 

	Надад ятга байхгүй ч гэсэн

	Намайг гэж цаглашгүй тэмүүлсэн

	Наалинхай гарын чавхдас

	Холуур цэнхэртэх голын тохой талд

	Хотын бөөн утааг нэвт уянгалнам.

	 

	Тариан шилбэ, нарс, яндан

	Тайга, гар

	Наадан жиргэх болжмор

	Надад цогцлон хурж

	Сүрлэг дуун

	Нэгэн аялгуу жигдрээд ирэхээрээ

	Надад ятга байнам.


ХҮН

	Орчлон бөмбөрцгийг хөлөөрөө тулан

	Наран бөмбөрцгийг гараараа барин

	Орчлон

	Наран

	Хоёр бөмбөрцгийн

	Хооронд зогсном би.

	Уураг тархины баялаг маань

	Уураг тархины давхарга маань

	Уурхай шиг гүнзгий билээ л.

	Уурхайгаас нүүрс малтах шиг

	Уураг тархиа малтан байж

	Уурхайгаас төмөр хайлах шиг

	Уураг тархиа хайлан байж

	Уудам тэнгисийг самнасан

	Усан онгоц хийнэм би.

	Хуурай газрыг сүлжсэн

	Хурдан галт тэрэг хийнэм би.

	Жигүүртнийг дуурайлган онгоц хийнэм.

	Цахилгааныг хөгжүүлэн дагуул хийнэм.

	Бөмбөрцөг шиг

	Бөөрөнхий толгойноосоо

	Бүхий энэ баялгийг гаргасан юм би,

	Толгой минь гэвэл:

	Хамаг амьтныг тэтгэгч

	Орчлонг хүнээр дүүргэгч

	Гэрэл жаргалыг сацраагч

	Наран бөмбөрцөг билээ л.

	 

	Надгүй бол орчлон юу юм бэ?

	Нармийсан, хорчийсон,

	Үхсэн бөмбөрцөг байх шүү дээ.

	Цаглашгүй уудамд төөрсөн

	Царайгаа толинд харах мэт

	Сар шиг

	Үзэмжгүй байх шүү дээ.

	Үхдэл байх шүү дээ.

	Орчлон уйдахдаа намайг бүтээсэн юм.

	Орчлон гиюүрэхдээ

	Орчлон наран хоёртой

	Онцгой адилхан

	Бөмбөрцөг шиг

	Бөөрөнхий толгойг надад бэлэглэсэн юм.

	Өчүүхэн бөмбөрцөг болсон толгой минь

	Өргөн орчлонг гэтэлсэн юм.

	Орчлон надад захирагдах болсон юм.

	Орчлонд би гоо үзэсгэлэнг хайрласан юм.

	Орчлон намайг цогцлуулсан юм.

	Орчлонг би

	Онхиос урьд өмнө байгаагүйгээр

	Онцгой сайхан, шив шинэхэн

	Ондоо болгон дахин цогцлуулсан юм.

	 

	Орчлон бөмбөрцгийг хөлөөрөө тулан

	Наран бөмбөрцгийг гараараа барин

	Орчлон

	Наран

	Хоёр бөмбөрцгийн

	Хооронд би, гүүр болон зогсном.

	Надаар дамжин

	Наран газарт буунам.

	Надаар дамжин

	Наран өөд газар хөөрнөм.

	Намайг тойрон

	Намжиртан алаглан эргэлднэм.

	Халуун гараараа цогцлоосон

	Хамаг бүтээл, урлаг маань

	Нүсэр байшин,

	Нүүгэлтсэн хот,

	Засмал талбай,

	Зайгүй машин, хүнтэй гүүр,

	Завсар чөлөөгүй

	Намайг тойрон эргэлднэм,

	Онгоц, тэрэг намайг тойрном.

	Суурь машин, трактор

	Намайг тойрном.

	Хиймэл дагуул

	Намайг тойрон эргэлднэм.

	Ийнхүү би

	Үзэсгэлэнтэй, ухаантай,

	Эрэлхэг, чийрэг,

	Ханхар зогсном.

	Орчлон дэлхийгээс

	Наранд тултал өсөн

	Орчлон дэлхий дээр

	Нарны баясгаланг түгээн

	Өрнө, дорно

	Өмнө, умар

	Дөрвөн зүг

	Найман зовхист

	Зогсном би.

	Би хүн

	Би коммунист.


ЭХ ДЭЛХИЙН НЭГЭН ЭС

	Эх дэлхийн бие нь чулуу.

	Эрсхэн уулс бол нуруу яс нь.

	Цохилох судас нь гол мөрөн.

	Цогцос минь орчлонгийн бүтээл.

	 

	Би талын цэцгээс ургасан.

	Би умрын салхи, борооноос төрсөн.

	Би гэдэг нүүх цагаан үүлс.

	Би гэдэг ус, агаар, гал, нахиа.

	 

	Голын шаргал элс

	Намрын том жимс

	Өвөлжих ногоон буудай

	Цасан ширхэг, бэр цэцгээс гарсан, би.

	 

	Ажлын хүчээр ургадаг

	Алтан дэлхийн тариа будаанаас

	Арвайн үрээс гарсан, би.

	Алмайруулагч ундаанаас төрсөн би.

	 

	Ус загасны элбэрлээс

	Уулсын шатах занараас

	Навч нахиа дундах

	Наран шимүүст алимаас төрсөн би.

	 

	Эх дэлхийн нэгэн эс би

	Сайр мөчрөөр салаалан тарж

	Үнс чандраас ахин босож

	Үелсэн нялх найлзуур ургана.


ГАР

	Ногоон цээжээ салхинд яраад

	Номин тэнгэрт мөчрөөрөө хүрэх гээд

	Самчин байх нь огтоос жингүй адил

	Салхинд савчсан мод үзсэн үү, чи.

	 

	Аадрын бороог цонх ууна.

	Асар их ус

	Тахир яхир мөчрөөр

	Асгаран урсах нь

	Аварга хөдөлмөрт шалгарсан

	Ажилсаг судаслаг гараар хөлс урсах лугаа адил.

	 

	Мөчир доргилоо. Мөчир дургилаа.

	Мөчрийн хугархай амрах зав тавихгүй нь ээ.

	Гэвч

	Ажил байсан цагт 

	мод лав

	Шулгартлаа, шатталаа,

	ажиллана, амьдарна.

	 

	Хар хэрээ шиг үүл, хаа байгаа зүгт

	Ногоон жигүүрээ дэлгэн нисэхэд

	Хар хэрээ нь нар хаахаа больж

	Хаашдаа тэгээд цахилгаан ер аюулгүй.

	 

	Харсан уу чи, тийм модыг үзсэн үү?

	Шиндүү шиг хүнд

	Ширмэн нударга өргөнөм би

	 

	Энэ хоёр гар

	Эрх чөлөөт гар

	ажилсаг гар,

	Эрх чөлөөт

	Энэ хоёр гарын

	дуудлагаар явнам би.

	Энэ хоёр гар

	Эрх чөлөөтэй байж

	Хагалах, тарих,

	Хадах, суулгах,

	Эрхээрээ хүн ардын

	Дураараа тарьсан

	Зүсэм талх барих

	Зүйргүй эрхэм билээ.

	 

	Ган халуун, хүйтэн мөндрөөс нөмөр эрж

	Гар дээр минь шувуу суувал сууг.

	Гар минь өглөөний нартай золгох дуртай

	Гар дээр минь гургалдай жиргэвэл жиргэг

	Аяа, гар минь,

	Өндөр уулын ширхэг элс шиг

	Өргөн далайн жижиг дусал шиг

	Өглөөний нарны шингэн туяа шиг

	Аливаа үйлсэд барилдлагатай юм, гар минь,

	Миний хадаагүй нуга гэж

	ертөнцөд байхгүй.

	Миний

	ачаа зөөгөөгүй

	тэнгисийн эрэг гэж байхгүй.

	Миний гараар

	дуут зэс, төмөр, ширэм

	Зүсэж, нүхлээгүй үйлдвэр гэж байхгүй.

	 

	Тулалдааны дундуур,

	улаан туг өргөхөд

	Галын дундуур,

	шархтай хүн зөөхөд,

	Талх зуурахад,

	Цэцэг услахад,

	Засмал замыг хар лаваар цардахад

	Түргэн бат барихад

	Мэргэн сайн буудахад

	Торонд байгаа шувууг

	Дуранд нь тавихад

	Эрхт манай ажил бүхэнд

	Энэ хоёр

	бахим гар минь хэрэгтэй.

	Туньсан хүүхдийн

	Бужгар толгойг

	илбэхэд

	Хоёр гар минь хэрэгтэй.

	Хацар дээрх нулимс арчихад

	Хоёр гаргүй бол

	Би яах билээ.

	Аль хэдийн өргөсөн

	Атаатны

	цустай гарыг зогсооход

	Хоёр гар надад хэрэгтэй.

	Анд нөхдийнхөө үнэнч гарыг

	Ахан дүүгийн ёсоор

	Хайрлаж чанга атгахад

	Хоёр гар надад хэрэгтэй.

	Алтны ханш одоо унаж байна.

	Ашиггүй цаг нь болж байна. 

	Аанай цул цутгасан юм шиг лужир

	Алтан гарын

	Ашиг хэрэгцээ их болж байна.

	Тийм гар надад хоёр байна.

	Тэр хоёр гараа би

	(Түм байсан ч ажил мундахгүй биз)

	Энгүй уудам

	Эх нутгийнхаа

	Үйлдвэр, тариалан,

	Ой цэцэрлэгт зориулна.


ЦУС

	Ус яаран Неманг зорих адил

	Уймарсан Балтийн зүг урсах адил

	Салбарласан горхи булаг, гол мөрөн.

	Сайраар урсах мэт,

	Судсаар минь цус жирэлзнэм.

	Түргэн урсгал, шөнийн цагт харлана.

	Түргэн урсгалд хар лаг хөвнө.

	Усан дээгүүрх цагаан манан сарнин

	Үүлэн шилгээх өглөө, жимс адил наран цухуйж

	Үүр гийгэн голын давлагаа ягаарна.

	 

	Ширүүн гол адил

	Судас чинэрэн,

	Гол цутган

	Неманд сүлэлдэн арилна,

	Бургилсан урсгал тосон

	Булгилсан зүрх минь лугших адил,

	Цусанд ус ягааран

	Цутгах Балтийдаа Неман нийлнэ.

	 

	Гол бүхнийг, цутгалан бүхнийг

	Горхи бүхнийг тоочиж баршгүй

	«Түүх» гэдэг жүжгийн

	Түмэн дагуул болсон

	Ажилчин, тариачин, ачаачин, загасчин

	Энэ бүхний цусыг

	Их гол залгилж байна.

	 

	Халгилах усаар

	Хар лаг

	Харанхуйд хөвөрнө.

	Хүйтэн цайвар нөмрөгөөрөө манан, зам хулдана.

	Хүйтэн долгионыг наран ганцаар гийгүүлэн

	Хүний цус, улаан туяанаа тодорно.

	 

	Үргэлж ажиллах нь

	Үүрд эргэлдэх нь

	Үнэндээ, энэ хөдөлгөөн нь

	Мөнхийн тэмдэг буй заа.

	Булгилан цус боргилох нь

	Бууршгүй ажлын шинж буй заа

	Хөдөлмөрчин хүн ардын туг адил

	Алаг зүрхээ би дээр өргөе.

	 

	Цус минь булгилан,

	биеийн минь торлог бүхэнд дуулан байна.

	Зуурмаг адил зууралдах хагалсан газар,

	Анжисны тухай дуулан байна.

	Орчлонгийн эзэн

	Бүтээлч хүний тухай дуулан байна

	Амин судас минь,

	Цусаар бус,дуугаар түрэн байна.

	Ажлын тухай дуулан байна.

	Эцсийн удаа, өмчит газрын заагийг халах гэж

	Эцсийн зовлонгоо шилгээх гэж

	Хоёр гар минь загатнан байна.

	Ягаан урсгал минь ногоон ургамал болном.

	Улаан дусал минь тариан дусал болном.

	 

	Наран дусал, орчлонгийн дусал,

	Улаан цус минь унтрахгүй бадран

	Дууны үг бүрийд

	Дусал минь оч адил улалзана...

	Уймран боргилох

	Улаан урсгалаар бус.

	Дуулим гүн сайрын хүрхрээгээр

	Дуу минь цутган урсан байна.


ЗҮРХ

	Зүрх гэж юу юм бэ?

	Хатуу чулуу юм уу?

	Улаан хүрэн хальстай алим юм уу?

	Хавирга цээжний хөндийд цохилох

	Бөөрөнхий дэлхий шиг

	Бөмбөрцөг юм уу?

	Ондоо ч байлаа гэсэн

	Орчлон л

	лав багтдаг юм.

	Оролцохгүй юм байхгүй болохоор

	Огтоос энэ бие минь амсхийхгүй юм.

	 

	Үүр цүүрээр шувуутай уралдан босоход минь

	Үлэмжийн орчлон жаргалын дуугаар халгинам.

	Өглөөний туяа хонх адил уянгатай.

	Өр зүрх минь нарны гэрэлд догдолном.

	Өр зүрх ч тэр, нарны гэрэл ч тэр,

	Өглөөгүүр аль аль нь догдлоод

	Өгөөмөр жаргалаа багтаах газаргүй болном.

	Хонх нь гэртээ багтаж ядна.

	Зүрх маань цээжиндээ багтаж ядна.

	Халгилан цохилохыг нь сонсож байна уу?

	Хаврын салхи хонх жингэнүүлнэ.

	 

	Зүрх минь баярлахдаа дэлбэрэх нь байна.

	Хонх маань дуундаа хагарах нь байна.

	Цээжинд байгаа хонх минь

	Цээжээ дэлдэн бахдан магтана.

	 

	Халуун салхи сэвэлзэх нь бус

	Хар шуурга тавьж байна.

	Энэ зууныг маань амар жимэр байлгахгүй

	Элдвийн бөмбөг пуужингаар хавсаргадаж байна.

	Цугаар олны зүрх

	Цусанд хутгалдсан зүрх

	Яруу найрагчийн цээжинд

	цочрон цохилж байна.

	Хаа газар ч бай

	хүн рүү буудахад

	Хамаг сум нь

	миний зүрхэнд тусаж байна.

	Тугалга шавсаар байгаад

	Тугалгаа даахаа хэдийн болиод

	Зүрх минь гудайн байна.

	Хаа газар ч бай

	түрэмгийлэгчид

	Харь нутгийг тахчихад

	Тэсрэх зоригоор цэнэглэж

	Булсан бөмбөг шиг зүрхийг минь

	Тэдний хөл гишгэчин байна.

	Орчлон дээгүүр нулимсан гол урснам.

	Олны нулимсан гол

	нийлэн нийлсээр

	миний зүрхэнд цутганам.

	 

	Гэмгүй олны цус

	зүрхэнд минь хурнам.

	Гэмтэнд алуулсан олны цус

	зүрхэнд минь дүүрнэм

	Хүн олны урсгасан цус

	Энэ биеийн минь

	судас бүхнээр булгилан

	Цээж рүү минь дарнам.

	Тугалга, зовлон,

	цус, нулимсанд холилдсон

	Туж их орчлонгоос

	үндэслэж

	Тэсэж ядсан яруу найрагчийн зүрх

	Алим адил урган байна.

	Тэгээд мөчрөө хугалан

	Эх дэлхий дээрээ унавал унаг

	Тэгээд цээжээ дэлбэлэн

	Энэ торноосоо гарвал гараг.

	 

	Хойчийн жаргалын дуу

	Хожмын ирээдүйгээс цуурайтах л юм бол

	Яаж чиг үхсэн баярлах байна.

	 


НҮД

	Од мэт

	Хоёр нүд

	Орчлонг ширтнэм.

	Шархадсан шувуу адил дэрвэгэнэн

	Шаналлаа харцандаа нуун

	Гөлөрч байсан удаа бий.

	 

	Хоёр нүд

	Хоосон өлөн зовохын цагт

	Хоолонд залбиран бүлтгэнэж

	Хоёр нүд

	Хоёр улаан туг мэт байсаан.

	 

	Хоёр нүд

	Хоёр сум болон

	Хортны зүрхийг хага зүсэн

	Үнэхээр дайсан бол тандан

	Үхлээр занан байлаа.

	 

	Хоёр нүд

	Хоёр гол болон талд урсаж

	Цус зовлон нь

	Цулдаа ёроолд нь тунаж

	Хоёр бут мэт

	Хоёр хөмсөгнийхөө доор

	Хоёр нүд

	Хоёр тунгалаг гол болон жирэлзнэм.

	 

	Аадар цутган үүлс арилбал

	Аанай хоёр нүд

	Ахин гийгж

	Алтан нар шиг туяарнам.

	Ийнхүү хоёр нүд

	Гиюүрэн

	Гийгэн

	Бас тэгээд

	Бусдыг эзэгнэнэ.

	Гол болсон нүдний

	Гэгээн урсгалыг

	Хар муу санаа

	Хааж бүү саатуулаасай

	Улс амьтан, тэнгэр, мод, суурин,

	Урьдаасаа,

	Улам хөгжүүн, гийгэн харагдаасай гэж

	Хүний хоёр нүд

	Хүсдэг билээ.

	 

	Тэгэвч оргилох ус мөнх нь үгүй.

	Тэмдэгт нэгэн цагт

	Тэр хоёр гол

	Тэр хоёр нүд

	Миний хоёр нүд

	Мэнэрэн зогсох буй заа.


ДУУ ХООЛОЙ

	Дуу хоолой минь, өөрийн амьдралтай.

	Өөрийн түүхтэй, өөрийн намтартай.

	 

	Намтрыг нь ярих уу чамд? Тэгвэл эхлээд

	Нүргээн нь ахин надад сонстон буй, чиний

	Дуу хоолойн тухай ярья, би.

	 

	Нүсэр алхааны чинь цуурай газраар хадсан

	хэвээр, чиний учруулсан шарх аньж

	амжаагүй хэвээр атал, миний зүг чи

	Ууртайяа ахин олийж, нөгөөх л хахирган

	Дуу хоолой чинь ахин надад сонстон байна.

	 

	Чиний хөл тахчин, чиний галдсан суурины

	үнс, эдүгээ хүртэл намжаагүй их түймрийн

	амьсгал болсон салхи, энэ бүгд, юү үлдээсний

	чинь дараа, эндээс ахин үлээхэд,

	Энэ салхи төөнөхгүй байна гэж үү хэмээн би хэлнэм.

	 

	Чиний түймэрдсэн миний номын

	гашуун утаа, ахин үлээх салхиар

	Чиний нүдийг хорсгохгүй байна гэж үү.

	 

	Бороон дусал, чиний хацрыг угаахуйяа,

	Эх үрийн хацрыг нулимс нь ийн

	Угаасан хэмээн бодогдохгүй байна гэж үү.

	 

	Огторгуйд могой адил, цахилгаан

	Мушгиралдахуй нь ширүүн галд чиний

	Хот суурин, хэрхэн сөхөрснийг санагдуулахгүй байна гэж үү

	 

	Огторгуйд аянга нүргэлэхгүй нь, ахан

	Дүүсээ яргалах дуун лугаа адил,

	Чиний чихэнд цуурайтахгүй байна гэж үү.

	 

	Талд газар хагалахуйд, чиний нүүр өөд

	Бээсэн хүүр нялуу цоргихгүй байна гэж үү.

	Энэ бүгд чиний буудсан хүмүүс ч

	Байж юуны магад.

	 

	Чиний урьдын хамаг үйлсээс, гагцхүү

	Хар цус, гашуун нулимсын намаг

	тогтож буйг чи аанай ойлгохгүй байна гэж үү.

	 

	Хэрвээ чиний зүрх чулуу шиг ахул,

	Түймрийн нурмаар чиний

	Нүүрийг салхи төөнөг хэмээн чамд

	Би хэлнэм.

	 

	Хэрвээ чиний зүрх чулуу шиг ахул

	Хаврын борооны дусал бус, харин чиний

	Нүүрийг нулимс угааг.

	 

	Хэрвээ зүрх чинь чамдаа эгэн, аманд чинь

	Гашуун утаа амтагдан, хоолойд чинь

	Хумхи үнс торон, хэрвээ чамд зовлонгийн

	Нулимс бороон дуслаас шорвог ахул,

	Чиний цогцост буй хэрцгий араатныг

	Хүн эрхбиш ялмуй хэмээн хэлнэм би,

	 

	Шатаасан ном, булш, хар балгасан дундаас

	Наран зүг, булбарай цагаан сарнай ургамуй

	хэмээн хэлнэм, би

	 

	Сарнай цэцгээс дарийн утааны үнэр

	утахгүй, өгөөмөр баяр цоргин, үрсээ эн

	зэрэгтээ хүргэх хэмээн хөтөлнөм.

	 

	Хар үхэл, заналын өмнө үл сөхөрнөм.

	Хор өшөөг дуудан үл уриалнам.

	Энэ орчлонг залгамжлахаар төрснөө

	Хэдийн тунхагласан багачуулын өмнө мэхийнэм.

	 

	Чиний зэрлэг дууг сонссоон би, Жирийн

	хүний дуугаар хариулж буйг минь ойлгоорой.

	Гэтэл чи өөр дууг, аль хэдийнээ надаас

	алдарсан яруу найрагчийн ялдам дууг

	маань сонсохыг хүсмүү.

	 

	Дуртайяа өгүүлье. Яруу найрагчийн дуу

	Хоолой энэ байна. Аль ч боловсон хүчний 

	тасгийн бүртгэлд огт ороогүй, намтар

	түүхийг нь найруулан бичиж эхэлье.

	 

	Зэвсэг хангинахуйяа яруу найрагчийн дуу

	Хоолой, мөндөр адил бөмбөг буулгахуйд

	Хэн буруутай сан билээ. Яруу найрагчийн

	Сайх дуу хоолой, цасан шуурганаар

	хориглох нүхнээ цэрэг адил хөлдөн өлсөн

	Салхи сөрөн, утаанд идүүлэхэд хэн

	буруутай сан билээ.

	 

	Сайх дуу хоолой суманд шархдан, бүдрэн,

	Халуун шарх нь эдүгээ хүртэл аанай үл аньжээ.

	 

	Яруу найрагчийн сайх дуу хоолой, манай

	догшин эриний золиос болж, түг түмэн амь

	амьдралын нэгэн адил, золбиноо үлджээ.

	 

	Яруу найрагчийн сайх энэ дуу хоолой,

	аанай Освенцим, Пирчупис, Панеряй болон

	аанай эрүү шүүлтийн гянданг туулсан билээ.

	 

	Яруу найрагчийн сайх энэ дуу хоолой, өлсөх

	даарахыг амсан, үйлдвэрийн яндангаар нэвтлэн,

	чандарлуулах зуухаар орон, Хиросимын

	атомын солиорлыг туулсан билээ.

	 

	Яруу найрагчийн сайх энэ дуу хоолой,

	шаргуу тулалдсандаа үхээгүй билээ. Гэвч

	эдгэшгүй шархнаас нь

	цус шүүрсээр байнам.

	 

	Яруу найрагч хүн дуу хоолойгоо алдахад

	харамсалтай нь маргах юун. Гэвч тэр

	Яруу найрагч, түүнээсээ илүүгээр, хүний

	тухайд харамсаж билээ. Харамсах ч болно.

	 

	Нэгэнтээ яруу найрагчийн дуу хоолой

	үхэх тавилантай болохул хүний төлөө

	тэмцсээр мөхөх болтугай.

	 

	Нэгэнтээ сайх дуу хоолойд эдгэшгүй

	шарх тогтсон бол хэн буруутныг бид үл

	маргах нь дээр буй заа.

	 

	Миний шархтай дуу хоолой хүнд итгэнэм.

	Энэ орчлон надад эрхэм. Үлдсэн дуу хоолойгоо

	Би өнөөдөр дуунд зарцуулна.

	 

	Яргуй, балбий, нил цэцэгс минь цэцэглэтүгэй.

	Газраа хагалтугай. Тариачин минь та

	газартаа үр цацтугай.

	 

	Амин тэжээл маань аанай бас илүүдээгүй байна

	Амьдрал маань одоо ч гэсэн

	Хүрэлцээгүй л байна гэж хэлнэм би.

	 

	Эдүгээ чи зүүдэнд минь дайн ханхлуулан,

	үзэгдлээ. Урьд нь чи болд хангинуулан,

	тосгоноор минь буутай өнгөрөхдөө,

	голомтын минь ором дээр, гагцхүү

	үнс чандруу орхиж агсан чиний

	ган төмөр дууныг би тэгэхэд

	таньж авсан билээ.

	 

	Тэр дууны чинь үлдээсэн цуурай нь

	одоо зүүдэнд минь хангинан, ул мөр нь

	удтал ер арилахгүй нь шиг байна.

	 

	Эхчүүд ээ, үрсийнхээ тэргүүнийг нар өөд

	ойртуулаарай. Ингэхдээ насан туршаа

	наргүй болохоосоо битгий айгаарай.

	 

	Нар заавал мөхөх юм гэж үү. Энэ

	орчлонг заавал гал залгих юм гэж үү, хэмээнэм би.

	 

	Нарны туяанд умбан, Энэ орчлон өглөөгүүр

	хэрхэн бадран харагдахыг үзэх нь сайхан биш гэж үү

	 

	Улам олон хүүхэд, нар өөд сарвайн,

	Эхийнхээ хүзүүгээр тэврэх ёсгүй юм гэж үү,

	 

	Хүнд улам улам их хүнс талх байх ёсгүй

	юм гэж үү.

	 

	Улам улам олон цэцэг нуга бүрхэх

	ёсгүй юм гэж үү.

	 

	«Дайн» гэдэг үгийг «Энх» гэсэн үгээр солих

	цаг нь болоогүй юм гэж үү, хэмээн хэлнэм би,

	 

	«Зовлон» гэдэг үгийг «жаргал» гэсэн үгээр

	солих цаг нь болоогүй юм гэж үү, хэмээн

	хэлнэм би.

	 

	Шархдсан дуу хоолой минь, аанай үхлийн тулаанд

	ороход бэлэн дуу хоолой минь ингэж ухаарч байна

	 

	За, хэлье гэснээ хэлэв бололтой.

	 

	Дуу хоолойны минь намтар үүнд одоохондоо

	нэммээр юм алга бололтой.

	 

	Гэвч дуу хоолойны маань намтар аанай

	дуусаагүй нь та бүхэнд илэрхий биз.


ҮС

	Хагалсан газар шиг өнгөтэй, хав хар үс минь

	Хачин эрт бууралтсаныг, гайхан асууна уу, чи.

	Саад бэрхийг давсан

	Саруул жаргалаасаа болоод, ингэж цайсан юм.

	 

	Булт зовлон минь, ор мөргүй арилахын цагт

	Буурал толгойд минь, ширхэг ч хар үс гялалзахгүй.

	Алимын мод шиг цайран, айлын гадуур урган

	Азай бууралтан байх болно оо, би.


УРУУЛ

	Тулаанд орсон туг шиг

	Туузан улаан уруул.

	— Энэ бол манай эцсийн гэж

	Эрхэм нөхөдтэйгөө дуулна би.

	Уруул гэгч

	Далайн давс,

	Эрийн хөөрөөн

	Гүн цэнхэр огторгуй

	Жимсийн амтгүйгээр амьдрахгүй.

	Тамхиар уруул цангана.

	Бал, цайгаар уруул ангана.

	Үйлтэй асуулт бүхэнд би

	Үүр адил

	Уруулаа нээн

	Удаж түдэлгүй хариулнам.

	Сэтгэл минь

	энэ талаар

	Яаралгүйхэн

	Үгээ боловсруулна.

	Уруулаа ядран жимийвэл

	Уруулаа заавал нээж

	Үй олны дээгүүр

	шувуун сүрэг адил

	Үгсээ дүүлгээрэй

	Үнэхээр шувуу адил

	Үг бүр чинь

	газар сайгүй нисэг.

	Үүрэнд нь бас

	Сэтгэл нь захиран оруулаг.

	Цаг зуур индэр дээрээс

	Цахилгаан, шамарга, аянга,

	Үүлнээс буух адил

	Уруулаас цацран

	Тэгснээ аадар арилж

	Наран туяа гийнэ.

	Нүүрэн цэлмэг тэнгэртээ

	Солонгон хаалга уруул нь

	Элчтэй жаргалтай

	Эцэс төгсгөлгүй үнсэлт буй заа.

	Эмэгтэй хүнд бидний хэлбэл зохих

	Энэ үг

	Орчлонгийн аль л аглагаас

	Олон хувь аглаг атугай ч

	Энэ үгийг

	Эмэгтэйчүүд сонсном.

	Харанхуй өргөөнд

	Хандмал улаан уруул

	Харгалдахуй нь

	Улаан намуу галаар наадан

	Улаан намуу сүлэлдэх адил.

	Сэрүүн тунгалаг өглөөгүүр

	Сэрсэн шувуудын дууг сонсон

	Сэргэн баясан шувуудтай цуг

	Дуу исгэрнэм.

	Салхин аясаар

	Салхи болж

	Салхин дунд

	Салхины хоосон аялгууг

	Салхи даган давтнам.

	Цээлхэн намуухан байна.

	Цэнгэг ягаан уруулаараа

	Цэлмэг огторгуй

	Цэнгэл жаргалд

	Шунан тэмүүлнэм.


БОДОЛ

	Бодол минь

	жигүүртэн адил дүүлэн,

	Бодол минь

	өдрөөс өдөрт хурдлан,

	Орчлонгийн татах хүчийг дийлээд

	Оддын хүрээлэнг гэтэллээ.

	 

	Хамаг найргийг маань хэдийн мөхөө

	Хан харанхуйг бид сарниалаа.

	Огторгуйд бид

	Од нэмж

	Кремлийн цамхагт асаалаа.

	 

	Огторгуйд нисгэсэн

	Оддынхоо гэрлийг харнам, би

	Тэр одод, газар унахгүй

	Тэртээ дээр бадран гийгнэм.

	 

	Бодлыг минь

	Яагаад ч цаг гүйцэхгүй.

	Бодол шиг минь хүлэг орчлонд байхгүй

	Тэгээд ч би

	Түмэн жилийн наад бэлд

	Ялагч болон зогсном

	 

	Ухаан бодол минь

	Уул давж

	Цаглашгүй алсад

	Цойлон гарлаа.

	 

	Бодол минь нэгэнтээ

	Холхи оддын дунд мөнхийн үүр заслаа.

	Гэвч бас уйдах гэж байдаг

	Гиюүрэхийн цагт жигүүрээ ямагт далийлгана.

	 

	Өнө холын газар алив юм эх нэгтэй.

	Өчигдрийн өдөр цаглашгүй үнэтэй.

	Борлосон мөрөөр нь тракторыг дагах гэж

	Бодол минь алгуурхан буунам.

	 

	Үйлдвэрийн хашаан дээгүүр бодол минь эргэлднэм.

	Үүдтэй бүгдийн дээгүүр бодол минь ниснэм.

	Амраг гэж нэрлэдэг хүний минь

	Алган дээр нь тэгээд суунам.

	 

	Хур өвсөн дундуур бодол минь явнам.

	Хошуугаа шандын уснаа угаанам.

	Хошуугаараа час улаан жимс түүж

	Шүлгийн хэлхээ холбоном.

	 

	Үүр цүүрээр оддын зүг довтлохоор

	Үдшийн шөнө нахиа дунд амарнам

	энэ орчлон дээрээ байж зүүд зүүдэлнэм.

	Жигүүрт бодол минь ингэж амарнам.

	 

	Өглөөгүүр ахин алсах аянд мордном.

	Өнө хол...

	Оддын хүрээлэнгийн татах хүчийг

	Орчлонгийн эртний татах хүчтэй холбоном.


БУЛАГ

	Цэх өндрийн орой нь хайлж

	Цэнхэр мөсөн хүрэм нь гулсав.

	Цээжин бие нь ил гарав.

	Цээжин хоёр мөөмнөөс нь

	Цэнгэг ус шуугин шаагив.

	 

	Булгийн ус бургилан

	Бууж уруудахдаа хоржигнон

	Мөнгөн хонх шиг цайлзан

	Мөрт орчлонгийн зүрх цангинана.

	 

	Замдаа хэрвээ бүдэрвэл чи,

	Цэнгэг булагт уруулаа дүр,

	Газрын хүч эрүүл энх,

	Гундсан биеийг чинь сэлбэнэ.


ХАЙР

	— Нис гэж хайр надад тушаалаа.

	Нисэн дүүлсээр сохорлоо би,

	Тэнгэрийн заадсанд төөрөөд

	Тэртээ одонд оччихлоо, би.

	 

	— Хаанаас, яаж жигүүртэй бол оо вэ, чи?

	Хайлгачхалгүй, хийсгэчхэлгүй,

	Хайрлаж яв, хамгаалж яв.

	Хүмүүс ингэж надад захилаа.

	 

	Эхний үндэс соёолохын цагт

	Эртийн эрт ингэсэн юм.

	Тэрнээс хойш, шөнө хоногоор, энэ орчлон

	Тэнгэрийн од хүртлээ төлжин байна.

	 

	— Одонд хүр ээ юү, жигүүрт гайхал хайч аа вэ? гэж

	Орчлонгийнхон дооглон байна.

	Гэтэл би алсын газар

	Гэрэл цайлалзахыг олж харлаа.

	 

	Даамай сайхан зүүдэндээ, би

	Дааган зүргий яаж ургадгийг үзлээ.

	Давсны үнэр яаж ханхалдгийг гэнэт танилаа

	Талхны үнэр яаж цоргидгийг тэгээд саналаа.

	 

	Огторгуйн зэлүүд одон дээрээс шөнийн цагт, би

	Орчлон дээр гал гялалзахыг олж харлаа.

	Орчлон дээр уйдахдаа, чи минь лав,

	Намайг ширтэн ширтэн байсан нь тэр буй заа

	 

	Харьж ирээд, чамдаа үг ч ярилгүй, би

	Халуун зуухны дэргэд хувцсаа хатаан

	Хар цагаан дуугүй суун

	Үндсэн гаансандаа тамхи нэрнэм.

	 

	Үг дуу ч үгүй чи сарнай адил цэцэглэмүү.

	Үс толгой чинь цайжээ.

	Үргэлж намайг ширтэн ширтэн байна уу.

	Үс толгой минь цайлаа.

	 

	Айлчилж байсан огторгуй маань

	Ахиад хэзээ зүүдэнд үзэгдэх бол доо.

	Үнсэх уруул чинь шорвогхон байна

	Үнэндээ би, давсны амтыг, даанч их мөрөөджээ.


БҮСГҮЙ

	Дөрвөн хөрөг

	 

	Бүсгүй хүн гэдэг

	Миний бодоход:

	 

	Уран цагаан жараахай шиг гоолиг, олон мөчирт мод адил, гайхамшигт савхан цагаан хуруугаараа бага наран мэт бөмбөгөр алим жимс барьж тэрхүү алтан түүдгээ задлан, ахуй ертөнцийн утсыг нийтэг хэмээсэн мэт ногоон навчит модны сүүдэрт нүцгэн зогсоод зөвхөн эрт дахины баримлын нэгхэн навчаар хаацайлах аж. 

	Аяа, бүтээн цогцлох юутай жаргал, Бөмбөрцөг мэт бөмбөгөр алим жимсийг дуурайсан бөөрөнхий жижигхэн намуу цэцгийн булбарай үр хөврөл татан, түүдэг томж, алимын хэмжээтэй бөмбөрцөг болоод урган ургасаар, чиний барьж буй үр хөврөлөөс тогтсон бөмбөлөг шиг орчлон дэлхий шиг асар том бөмбөрцөг болмуй 

	Ийнхүү чи, Дюрерийн зурснаар биетэй бодитой нүгэлтэй, 

	Энгүүн бүсгүй байна гэж би бодном.

	 

	 

	Миний бодоход

	Бүсгүй хүн гэдэг:

	Гэрэлт тунамал хөх огторгуй. 

	Цаглашгүй дуртмал өнгөний тув тунгалагт мэлрэн бодлогоширч, туяарсан манан дундах төгөл орсон замыг олж хараасай хэмээн үрээ өргөн зогсмуу чи. 

	Нүүрт чинь Амгалан, Энэрэл хоёр тодрон байна. Энэ хоёр бол үр нь хэлд орж анхан сурсан үгээ эхдээ эхлэн хэлэхийг хүлээн цөхрөхүйд бэлхэн чи болоод нийт бүсгүйчүүлийн дагуул билээ. Зовлонгоороо асран хорвоод хүүхэд ахуй насыг бэлэглэгч орчлонгийн эхчүүдийн адил төрж, үлэмжийн их амьдралын үүсэх үрийг тавигч энэ нэгэн эх юунд үл бахдах билээ. Наран ийнхүү орчлонгийн шинэ өдрийн нялхас болсон анхны туяагаа үүрээр хорвоод хайрладаг буй заа. 

	Элсэн дундаас үл ялгарах ширхэг элсийг хэн гар дээрээ цэгнэж чадваас тэр хүн орчлонгийн хамаг хүндийг мэдрэх авьяастай. Тэрчлэн үрээ эх хүн тэврэхдээ хамаг орчлонг өргөн буй нь болой.

	Тиймээс ч эх хүнийг ариун эх гэж нэрлэх тавилантай.

	Ийнхүү бүсгүй хүнийг би Рафаэлийн будгаар тодрон

	Үр, орчлон хоёрыг зэрэг өргөн байна гэж бодном.

	 

	 

	Бүсгүй, хүн гэдэг

	Миний бодоход:

	Үүлэн чөлөөгөөр наран туяа ээх лүгээ адил, уруулын завсраар чинь сайхан мишээл над дээр тусаж, орчлон адил, өчүүхэн зүрхийг минь ээн, дулаацсан зүрхэн тольтод минь энэрэл хайраар мартагдсан үр сэргэн урганам. Дээвэрт нуугдсан тайван үүрнээсээ нисэх алтан хараацай лугаа адил, уруулан завсраар чинь сайхан мишээлт урсан, жигүүрээ дэлгэн нисэж, шумуулын сүрэг мэтийн өчүүхэн бодлыг айлган сонотой эгнэх аж 

	Бүсгүй хүн гэдэг Миний бодоход ийнхүү Монна Лиза шигээр

	Бидний дорой талыг дооглон байнам...

	 

	 

	Бүсгүй хүн гэдэг

	Миний бодоход:

	Өглөө эрт би, нимгэн цагаан манан нэвт шинэ Афродит дагиныг олж харлаа. Саяхан тэр хөдөлдөггүй цагаан гантиг байж билээ. 

	Гэтэл тэр дагиныг сууринаас нь буулган тунамал хөх өргөөнд тэр амьд бүсгүй болжээ. Мөнхийн хөшөө гэдгээ мартаж, гантиг чулуу нь голт борын цэцэг хаврын өглөөгүүр анхилах лугаа адил, зөөлөн цагаан цогцос болон хувилжээ.

	Бодлогоширсон гэрэлт царай дэлбээ нээн бүхий уруулан цэцэг, амьсгаа дүүрэн цээж жигүүр сөхсөн гар, мөлгөр цэнхэр цасан бие, гоо үзэсгэлэнгээрээ үүрд бидэнд чухаг ер бус, ид шидийн эл бүгдийг би, эргийн манан нөмрөгтэй, хун гэдэг нэртэй, нуурын цагаан шувуутай зүйрлэхийг хүснэм.

	Ийнхүү бүсгүй хүн гэдэг Ренуарын зурснаар бидэнд Ер баер бусын сайхан дүрээр тодорном.

	 

	Үнэхээр чи тийм.

	Өнөө ч тийм. Зүүдлэхэд ч тийм.

	Өнөө ч тийм, өглөө ч тийм.

	Өөр өөр ч байсан ялгаагүй.

	Хамаг ухаан, хамаг жавхлан

	юм чи. Гуалигхан ер бусын

	юм чи. Нүгэлтэй ариухан юм чи

	Үүгээрээ надад чи,

	үнэхээр чухаг юм.


АЛXАА

	Өнө эртийн алхаа минь

	Сфинксээс эхтэй.

	Өмнө минь гэрэл ер тасраагүй.

	Харин би одоо зогсох хэрэгтэй.

	Тэр Сфинксээс өмнө үед орох зүйтэй.

	 

	Алхсан биш, алхаар балбасан юм шиг

	Алхаанд минь

	зам доргин байна.

	Сфинксийн өмнө ч гэсэн

	Хилэнт хөшөөний өмнө ч гэсэн

	Хөл минь ер сөхрөхгүй.

	Тухайлж сөхөрсөн ч юм уу, бүү мэд.

	Тугалгаар хэрэв

	зүрх минь гэнэт хүндэрвэл

	Аяны марш дагаж амжилгүй

	Алтан дэлхийгээ бүтээнэ.

	 

	Эсхүл дуугүй мишээсэн Жоконда

	Хэрвээ жаазнаас яривал

	Эсхүл миний бичих найраглалд

	 

	Хэрвээ тэр одоо шууд бууж ирвэл

	Яавч алхаа минь

	Ямб шүлгийн адилхан

	Хөгжмийн ямар ч даруул

	Хөг аяараа тэгж чанга уянгалахгүй.

	Алхаа минь яг найруу эгшиг шиг цуурайтай

	Амьтан хүний шуурган далай гэсэн үг.

	 

	Аглаг одсон заан шиг явж буй

	Алхааг ер эргүүлж зогсоохгүй.

	Маргаашийн өдөр харин би

	Магад хоёр дахин илүү алхалж чадна.

	 

	Шинэ өдөр гэхэд

	Шинэ мөр гаргахаар

	Шинэ гавьяа байгуулахаар

	Ахин төрсөн юм шиг

	Алхаа минь тэнд цуурайтна.

	 

	Харин би одоо

	зогсох хэрэгтэй.

	Тэр Сфинксээс өмнө үед орох зүйтэй

	Алхаа зогсвол, Сфинкс болох ёстой.

	Амьдад нь харин, гэрэл ер тасраагүй.


АГШИН

	Цагийн жижиг дүүжингийн дохилт

	Цааших оныг урсгасаар байна.

	Өмнийг зорьсон шувуун жигүүрээр

	Өдөр хоног агшнаа жирэлзнэм.

	 

	Амьдралын утсыг богиносгон

	Алив нэг хүн цаг хугацнам.

	Хүн үхэх шиг өдөр хоног нөгчинө.

	Гүн уйтгараар түүнийг үдэж өнгөрөөнө.

	 

	"Ганц ч минут алдаагүй" гэх шиг

	Ганцхан л үгээ яаран давтах шиг

	Цагийн дүүжин зогсолтгүй цохилно.

	Цагаа болохоор, гайгүй ээ, нэг амраарай.

	 

	Дуулгаварт зүрх

	Яаран цохилно.

	Дуугүй үхэл

	чимээгүй нуугдана.

	 

	Харанхуй шөнөөр

	Хар эмгэн ирж

	Чихэнд улиглаад

	Чийртэй юм.

	 

	Гаднах салхи

	Ган хадуурт нь исгэчнэ.

	Холуур яв чи

	Хойшоо буц.

	 

	Хаалган дээр бүү зогс.

	Хашаанаас зайл.

	Хамт чамтай явах

	Цаг маань болоогүй,

	 

	Хүлээн хүлээсээр

	Хүссэн өдөр чинь ирэхэд

	Намайг чи

	Нягталж шүүгээрэй.

	 

	Хайрлаж, халамцаж

	Явсныг минь

	Хамгийн баян амьдарч

	Чадсаныг минь

	 

	Ахуй ертөнцийн

	Алхам бүртэй тэмцсэнийг минь

	Аль олонтой чамайг хуурсныг минь

	Нягтлан шүүгээрэй.

	 

	Хүйтэн мэсээ

	Хойш нь тат.

	Хүний нүднээс

	Далдуур тонил.

	 

	Үүрийн харанхуйд интоорын мөчир

	Үелзэн цайлалзаж байна.

	Бичиж дөнгөж дууссан

	Шүлэг минь

	Бичгийн ширээн дээр байна.

	 

	Шүлгийн мөр болон шөнөд хөврөгч

	Зүрхэн бөмбөлгийн утас

	Тасрах болоогүй, бөхөөрөө байна.

	Таатай сайхан хугацаа олдож байна.

	 

	Цагийн жижиг дүүжин

	Цаадах хананд цохилсоор байна.

	Өмнийг зорьсон шувуун жигүүрээр

	Өрсөх агшин жирэлзэн байна.


ҮГ

	Хоёр нүдээр харваж зүрхэнд туссан

	Хонгорынхоо нуман хар хөмсгийг нь магтъя.

	Газраас багана босгож сүндэрлэсэн

	Гантиг цагаан цээжийг нь магтъя.

	Өнгөнд нь завь адил нар эргэлдсэн

	Өтгөн хар үсний долгиотохыг нь магтъя.

	Хасын шүдийг гэрэлтүүлсэн

	Хайрт уруулыг нь улаан нар гэж магтъя.

	(Нар гундвал ягаан бөмбөлөг мэт

	Нар сэргэвэл, шүд нь үүлс мэт).

	Далайн дун шиг чихийг нь магтъя.

	Лянх адил духыг нь магтъя.

	Шувуу шаагьж, ой шуугин

	Долгион цалгих адил дууг нь магтъя.

	Хаврын нугаас нил цэцэг, бал анхилах адил

	Хайрт хонгорынхоо цогцсыг нь магтъя.

	Гагцхүү би бүсгүй хүний цогцсыг дуулнам.

	Гайхамшигт цогцсыг нь магтнам.

	Хүрэл цогцост нь наалдан хошуугаа шааж

	Цангаагаа тайлан, бүсгүй хүнийг алдаршуулнам,

	Орчлонгийн үзэсгэлэнг мөнхөд хуулан төрсөн

	Онгон сайхан тийм цогцсыг алдаршуулнам.

	Ойтой, талтай, булагтай,

	Орчлонгийн нэгэн хэсэгтэй

	Хүүхэн болгон адилхан.

	Орчлон дээр маань байгаа

	Олон олон энэ нутаг газрыг магтъя аа

	Магтаад зөвхөн зогсохгүй

	Магтаалаас үзэсгэлэн гутдаг ч гэсэн

	Манай энэ үзэсгэлэн

	Магтаалаас болж буурахгүй

	Мандан мандана.

	Мандахад нь би

	Магад биеэрээ тусалж байна шүү дээ.

	Хонгорынхоо цогцсыг хоёр гараараа тэвэрнэм.

	Хормой зөрүүлэх гэдэг хүний нэгэн жавхлан

	Байгаль шиг өгөөмөр үр

	Байж ургахдаа цогцос сэргээхийг нүгэлд үл бодном

	Байдаг ургацыг нь гагцхүү салхи эзэгнэвэл

	Байж сууж чадахгүйд хүрнэм.

	Би амин тэжээлийг ихэд хайрланам.

	Би цогцсыг хүснэм. Би гэрлийг хүснэм.

	Яруу найрагчийн хэзээ ч бичээгүй,

	Янаг хайрыг магтан дуулнам.


НЭР

	Овогтой бил үү, би? Нэртэй бил үү?

	Овог нэртэй. Овог нэрэндээ дуртай.

	Овог нэртэй ч гэсэн намайг үхэл аваачих болохоор

	Овог нэрээр яах ч юм билээ.

	 

	Овог нэр маань утаа шиг сарнина...

	Харин би үлдэх юм уу гэвэл үлдэнэ ээ.

	Минийхтэй чиний зүрх зэрэгцэн цохилж

	Минийхээр тэжээгдэн, миний зүрх болж

	Миний зүрхэнд чадал жаргалыг шавхсан шүү дээ.

	 

	Овог нэр маань чандар болно...

	Харин би булшинд байх юм уу.

	Цээж цээжээ дэрлэлцэн

	Гар гараа барилцан

	Нэгэн хэлэлцээтэй байсан шүү дээ

	 

	Овог нэр маань мөргүй арилна...

	Орчлон дээрх амьдралыг мөхөөхгүй гэж

	Оргилон бадарч, амьдрал гийгж байгаа нь

	Илэрхий байна шүү дээ, амраг минь

	 

	Овог нэрээр яах ч билээ.

	Овгийг солих ч магадгүй.

	Надаас чамаас нийлсэн үр харин

	Нарт орчлонд үеийн үе дамжин

	Амьдралыг маань үүрд залгамжилна.

XӨГЖИМ

	Сэтгэлд минь

	Бетховены найрал хөгжим эгшиглэнэ.

	Сэтгэл зүрхийг минь

	Жимбүүр, угалз бүрээ шархлаана.

	Дохио бүрээ нь бүрээднэ.

	Хийлийн нум нь хэрчинэ.

	Хэнгэрэг нь сүртэй нүргэлнэ.

	Бетховены найрал хөгжим эгшиглэнэ

	 

	Аяа, сэтгэл минь

	Агаарт дүүлэв үү, газраас айв уу?

	Алив зам чинь хэнтэй, хаашаа одно вэ?

	Агаараас бууж ир.

	Амьтны сүрэг шаагьсан

	Хар салхи шуугьсан

	Газар дэлхийдээ бууж ир.

	Хамаг тэнгис галав юүлнэ.

	Хаалган дээр цахилгаан балбана.

	Хамгийн дорой төрж дээ чи, сэтгэл минь.

	Хар салхинд баларна гэж айгаа юу.

	Тулах хөх огторгуйд дүүл ээ юу?

	Татах хүчнээс гарах гээ юу?

	Хар хуй гэнэт эргэлдэв үү?

	Хаана хоргодох вэ, чи?

	Хадуураа барьсан үхэл.

	Хорвоогоор хэрэх юм уу,

	Тэнгэр даллаж, од дуудав уу, чамайг

	Тэрнээс илүү татах хүч гэж байхгүй.

	Харин газар дэлхийгээ орхих амаргүй.

	Хатуу заяаны нь дархан шүү дээ чи.

	Салхи улин шуугьсан,

	Газар дэлхийдээ буцаж ир.

	Шалавхан газраас зуур

	Антей баатар шиг газраа тул.

	 

	Бетховены найрал хөгжим эгшиглэг.

	Хийл нь ч шуурга,

	Лимбэ нь ч шуурга,

	шамарга, хавсарга.

	Хэнгэрэг нь

	Хилэнгийн аадар нүүлгэнэ.

	Дохио бүрээ нь

	түмэн

	цахилгаан бөмбөлөг

	буулгана.

	Доошоо хөмөрч,

	Тэнгэр газар нийлнэ...

	Цэцэгт гэвэл шөнө дунд байна.

	Цэгнэж үзвэл боржин шиг байна.

	Уул нурж байна.

	Ус юм бүгдийг идэж байна.

	Нарт орчлон,

	Тэнгэрийн доор гиншин шаналан байна.

	Найрал хөгжим яаж байна вэ гэвэл:

	Найрал хөгжим Бетховеных эгшиглэж байна.

	 

	Нарт орчлон хувь заяагаа шийдэж байна.

	 

	Найрал хөгжим Бетховеных эгшиглэж байна.

	 

	Нарт орчлонг хэн авч үүрэх вэ.

	 

	Цаана нь тэнгэрт цахилгаан гялбаж байна.

	 

	Гэвч хүн босон, нуруугаа тэнийлгэн,

	Гэгээн хөх тэнгэрийг гараараа баганадан

	Ус үлээн, үүлс дэгдээн, ууртайяа ширтэн,

	Нүднээс нь оч үсрэн, нударгаас нь хилэн бадран

	Дөжиртөл аянга нүргэх тэнгэрийг өргөн

	Дүүрэн хөх огторгуйг гараараа тулан зогсон

	Тэнгис далайн мандал дээр тэнгэр тогтоон

	Тэнгис далайн эргийг хагачин унагана.

	Тэнхэл нь тасран, гар нь сульджээ.

	Тэгэвч эцсийн хүчээ шавхан зогсоно.

	Тэнгэр өргөн, Атлант баатрын зовлонг тэвчинэ.

	Тэгсээр балайрч, бадайрч нүд нь эрээлжилнэ.

	Тэгэвч, "баярлалаа"

	хэмээн газар дэлхий шивнэхийг сонслоо.

	Тэнхээ шавхан, тэнгэр өргөн зогсоо болохоор

	Тэнгэрийн үүлс айн зугтахыг харлаа.

	Тэрхэн зуур шуурга арилахыг үзлээ.

	Тэгсэн чинь тэнгэр өргөсөн биш,

	Нар атгасан байжээ.

	Наран бөмбөрцгийг нүцгэн гараараа базжээ.

	«Надад, энэ үлгэр, амар заяа үзүүлэхгүй юм даа»

	 

	Бетховены найрал хөгжим эгшиглэж л байна

	Газар дэлхий яаж байна вэ.

	Газар дэлхий хувь заяагаа шийдэж байна.

	 

	Аяа, сэтгэл минь

	Аянгын ташуураар чамайг шавхуурдаж байна.

	Шуурга ч тэр, бороо ч тэр

	Чамайг хайрлахгүй байна.

	 

	Шулуун замынхаа дөнгөж талд ороод

	Шүлгээр он тооллоо хөтлөн байна уу.

	Аяа, сэтгэл минь,

	Яасан зовлонтой яасан шаналалтай.

	Ямар их хуурамч юм,

	нөхөрлөлийн баг дор нуугдана вэ.

	Яаж ч зүйрлэсэн чамаас орчлон үлэмж том.

	Яасан аймшигтай юм бэ, чи тэснэ гэж үү.

	 

	Аяа сэтгэл минь

	Амьдрах хоног чинь хүртэмжтэй бил үү

	Бодсон бодлоо хангаж чадах уу.

	Дуулсан дуугаа дуусгаж амжих уу.

	Өдөржин шөнөжин ийм бодолд шанална.

	 

	Аяа, сэтгэл минь

	Алтан нарыг өргөсөн хүнтэй л цуг яв.

	Алс хол шүү, зам чинь,

	Орчлон дэлхийд дуртай юу.

	Огт үзээгүй газар орон,

	чамайг догдлуулж байна уу.

	 

	Аяа сэтгэл минь,

	Алхлан замын дунд ороод

	Аянга шуурга улихаас

	Айн дагжиж байна гэж үү дээ, чи.

	 

	Аяа, сэтгэл минь, эрэлхэг бай.

	Айхавтар шуурга чихэнд бүрээдэн ульж л байг.

	Алив юм нүдэнд харанхуйлж л байг.

	 

	Гэвч орчлон дэлхий хувь заяагаа шийдэж байна.

	Гэвч Бетховены найрал хөгжим эгшиглэж байна.

	 

	Зэвсэг пуужингийн дуугаар сүрдүүлэн

	Зэвүүцэн уурсаг үүлс.

	Над дээр,

	нарт их орчлон дээр,

	Нар халхалсан олон онгоцтой хар тэнгэрээс

	Тугалган бороо цутгаж тэнгэр юүлэг

	Тугалганд ч тэр, шуурганд ч тэр, галд ч тэр,

	Тухайлж энэ орчлонгоо би захируулахгүй

	Гэдрэгээ алдлан унаад, би

	Гэгээн орчлонгоо хаацайлна.

	Гар өргөх шиг, дуугаа өргөж

	Дээд тэнгэрийг шүлгээрээ баганадна.

	Энэ биеэрээ Антей баатар болно.

	Нарт орчлон хувь заяагаа шийдэж байна.

	Найрал хөгжим, Бетховеных эгшиглэж байна.


АРДЫН ДУУ

	Эгнэн дүүлэх түмэн морин цэрэг адил

	Эрхэм Беклины зурсан морьтон адил,

	Аянгын туурай дээврийг минь сүлбэнэ.

	Аадрын сэлэм над руу исгэчин дайрна.

	Аянгын дуунаар

	Сартай зэрэгцэн

	Хар үүлэн сүрэг

	Дэлээ сүртэйеэ сэглийнэ.

	Эмнэг энэ морьд

	Эсхүл төмөр дээврийг минь тахчина.

	Эсхүл дүүлэн дэгдэнэ.

	 

	Аяа,

	Ардын дуу минь,

	Чи нисэж

	Чи зүүдэндээ

	эрвээхэй адил эргэлдэвч

	Аадар исгэрэн ташуурдахуйд

	Чи цэцгийн тухай зүүдээ тайлалгүй

	Чи мулгуу өчүүхэн дуугаар уйлмуу.

	Аяа, хонгорхон нүдээ

	Анихаараа нэг ань.

	Аянга одоохон нүргэлнэ.

	Чамайг зовог гэж шуурга харааж байна.

	Чиний заяа зовлонг

	Гачууртай зүйрцүүлж байна.

	Гачуур шиг зовлонтой болно гэж үү дээ, чи.

	Дэргэд чинь очоод

	Дээрээс чинь тонгойн ажнам.

	Ариун дүрийг чинь бөхийн ширтнэм.

	Аяа, чи хэнийг минь санагдуулав аа?

	Аргаа барж чи могойд очно гэж үү дээ.

	Аянга бүхэн чамайг алгасахгүй юм гэж үү дээ

	Борооны халуун дуслыг ширтнэм би.

	Бороон дусал

	эхийн нулимс шиг халуун юм.

	Цонхны цаана аадар шаагина.

	Цонхоор салхи шуугина.

	Шамарга шавхчина.

	Харин би

	Харанхуйд өөр нүд үзлээ.

	Талийгаач ээж, өмнө минь тодорлоо.

	Дусал дусалтайгаа адил шиг

	Нулимс нулимстайгаа ижил шиг

	Аадрын дунд

	Эмээ нь ачтайгаа адилхан байлаа.

	Бяцхан охины хацар дээрх

	Бороон дуслыг би арчлаа.

	Байтал харин эх маань

	Бяцхан охин болж үзэгдлээ.

	Хар даа, тэр охин нугаар гүйнэ.

	Харин эрвээхэй дээгүүр нь эргэлдэнэ.

	Хар даа тэр охин ойд явна.

	Хайрт ээж минь ногоон гачуур болж

	Эхийг минь гэрээс нь

	төрөлх сууринаас нь аваачсан

	Энэ гачуур шиг,

	Орчлонгоор нэг үр хүүхдээ тараасан

	Гэрэлт магнай нь хатаж

	Өргөн үрчлээ завсартсан.

	Гоолиг сайхан нуруу нь

	хүнд ажилд ядарсан.

	Аянга нүргэлээд, аавыг минь аваачсан.

	Аавыг минь миний ээж үдэж залбирсан.

	Ээж минь цас шиг цонхийж

	цэвдэг орчлонгоор дэмий хэрсэн.

	Ээжийг минь үхэл дагасан.

	Ээж минь гараа унжуулан явсан

	Ээж минь тэгэхэд цаснаас цонхигор харагдсан.

	Ээжийнхээ уйлахыг би анх сонссон.

	Ардын дуу минь, охин минь,

	Айхыг чинь,

	Ажиж би дөнгөж амжлаа.

	Айх чинь газар доорх горхи шиг байнам.

	Аюул гэдэг тэндээс чинь ирсэн.

	Аюул гэдэг энд дөнгөж гарч ирсэн,

	Хэрвээ шамарга нүүгэж

	Хэрвээ цахилгаан ташуураар

	Тэнгэрийг ороолгож

	Тэнгэрийн хамаг одыг унагавал

	Охин минь чи надад наалдан

	Охин минь чи

	Ишээ дагасан мөчир шиг

	Намайг ороох буй заа.

	Одоо тайвшир, намж, нойрс,

	Одод дахин гэрэл гийгүүлнэ.

	Ардын дуунаас өөр баялаг би хураагаагүй болохоор

	Ардын дуу гэж чамайгаа би нэрлэлээ.

	Хоёр ардын дуу

	Хоёр дуу

	Хоёр эгч дүү шиг хөтлөлцөж

	Өглөөгүүр явнам.

	Хатуу заяанд талхиулж

	Ханатлаа шаналж зовсон энэ орчлонд

	Хавтай яаж дуулахыг

	Хоёулаа зааж өгье, охин минь,

	Харин тэр дуугаа дараа нь дэлхийдээ

	чамдаа бэлэглэе.

	Охин минь, сонсмуу.

	Дуу минь, дуулмуу.

	Ардын дуу минь, анхаармуу.

	Би одоо яах хэрэгтэй вэ.

	Би энэ бөмбөрцгийг хуучин тэнхлэгээ марттал нь

	Эзэгнэх ёстой.

	Дэлхий маань, эдүгээ,

	Дээгүүрээ нүүгч үүлстэйгээ,

	Дээрээ гэрэлтэгч ододтойгоо

	Сартайгаа, ойтойгоо, талтайгаа

	Ардын дууг тойроод

	Аялах дууг минь тойроод

	Алжаалгүй эргэлдэх болтугай.

	Цонхны цаана бороо шивэрч л байна.

	Цонхоо дэлгэлээ би.

	Цонхны хөшгийг салхи дарвуулсаар л байна

	Харин аянга хэдийн намжжээ.

	Хар салхины морьд холдон

	Бөмбөрцгийн нөгөө талд туурай нь тачигнана.

	Айх хэрэггүй, цочих хэрэггүй.

	Амарч тайвшир, хонгор минь.

	Ахиад намайг зүүдэнд уриал.

	Адилхан хоёулаа тэнд,

	 

	Алаг цэцэг түүе.

	Цонхны шилэн дээр ч

	Зөөлөн газар дээр ч

	Эхийн нулимс шиг

	дусал бөнжийнөм.

	Энэ дусал

	хийсэн хийсэж

	Цутган цутгаж

	Эвлэгхэн унан унаж баймаар.

	Хар салхины морьд холын хол зайлж

	Харгих аянга намжин зогсож

	Навчин дээр

	Дусал тогтон

	Нойтон мөчрөөс

	бөнжийх болно.

	Гагцхүү дусал аа.

	Гагцхүү дусал уу?

	Тийм ээ.


НҮДНИЙ БООЛТ АВ

	Нүхний дэргэд суулган нүдийг нь боолоо...

	Амьдралдаа сүүлчийн удаа, алуурчны хэлэх үгийг хүлээнэм.

	Нар өөд тэгээд боолттой нүдээрээ харлаа.

	Нарыг олж үзэхдээ, дайсанд ингэж хэллээ.

	— Наад боолтоо ав!

	 

	Улаан нарны өмнө би ямар ч буруугүй.

	Ургах нарыг би хар боолт нэвт харж байна.

	Усгал харцыг минь зуун боолтоор ч хаахгүй.

	Наад боолтоо ав гэж би хэлж байна шүү,

	 

	Нарыг хармаар байна, нүдний минь боолтыг ав

	Нарыг би дандаа хайрлаж, харанхуйг жигшдэг.

	Нарт ертөнцөөс би үүрд хагацан

	Одоо үхэх атугай л

	Орчлонгийн нар мөнхөд гийгээсэй.

	 

	Огторгуйг хармаар байна, нүдний минь боолтыг ав,

	Цасан цагаан үүлсийг хармаар байна.

	Цал буурал үүлсийн доогуурх шувууг хармаар байна.

	Цаг зуур ч гэсэн амьтны дунд баймаар байна.

	 

	Нүдний минь боолтыг ав, навчсыг харъя, би.

	Нүдний минь харцанд хоногшин сэтгэлд үлдэг.

	Нүхэн авсанд би хамт авч орно.

	Навч адил унах гэж байна шүү дээ, би.

	 

	Наад боолтоо түргэн ав, нүдний минь боолтыг ав.

	Насандаа эцсийн удаа та нарыг хармаар байна.

	Миний нүд үү, та нарын нүд үү?

	Хэний нь нүд хүчтэйг үзмээр байна.

	Наад боолтоо түргэн ав.


ЯНДАН

	Аяа, үйлдвэрийн яндан минь ээ,

	Саяхан болтол чи,

	Хавирган сарны үзүүрт

	Хар хүүр дүүжлүүрийн аймшгаар

	Намайг шаналаадаг байснаа

	 

	Зууханд хайлсан наран дугуй

	Яндангаар, гялалзсан зоос шиг бөмбөрсөөр хөө тортог болсоор

	Үйлдвэрийн энэ захын бохир ханын зайгаар

	Сүүмэлзэн байгаа бус уу?

	Эцэс төгсгөлгүй энэ олон яндан

	Энэ саарал тэнгэр өөд цоройсон их ой

	Энэ дунд

	Ган чавхдас дэлдсэн үйлдвэрийн дохионы дуун

	Заяагүй гуйлгачны дууг надад

	Хатуу хүтүү сургасан юм.

	 

	Хүй энэ их олон яндангийн хоолойгоор

	Хүний цээжин дэх зовлон адил, утаа тортог хахна.

	Энэ бол манай эцсийн эрс тулалдаан юм гэж

	Эцгийн дуунд гардаг! анхаарлын тэмдэг юм чи, яндан минь

	 

	Олон олон яндан минь чи өнөөдөр

	Огторгуй тулсан, орчлонгийн багана юм.

	Орой дээрээ бөөрөнхий талх адил

	Нар өргөсөн аварга юм.

	 


ДУСАЛ

	Дуулим хорвоод би

	Дуслын төдий амьдарнам.

	Дуртай өдрөө салхи

	Цэнхэртэх алсад намайг хийсгэнэ.

	 

	Нүүгэлтсэн бараан үүлтэй

	Нүүж явсаар би

	Халуун элсэн доор

	Хатан зүрхээ дусаана.

	 

	Ахиад л

	Дахиад л

	Долгионтой долгилон

	Долгионтой, сүлэлдэн

	 

	Аанай л

	Аадар болон

	Хаашаа ч үгүй

	Хадан дээр бууна.

	 

	Хадтай би харцалдахад бэлэн

	Аянгатай,

	салхитай

	Аюултай,

	өвчинтэй,

	Үхэлтэй,

	Үзэлцэхэд бэлэн.

	 

	Би шоргоолж юм уу,

	Биш гэдгээ үзүүлж, сахиусаа урна.

	Би хүн төрөлхтөн

	Биеэр бага ч агаа их.

	 

	Оюун ухаан минь

	Олиггүй юмсыг хөнтөрнө.

	Чонын өргөс шиг

	Урж зулгаана аа.

	 

	Үхэхдээ,

	Үр үлдэхгүй ч гэсэн

	Сэтгэлийн минь мөс

	Сэлгэн хайлан байна.

	 

	Хаврын улирал ханхлахад

	Ханатал амьсгалан

	Хамаг сэтгэл хөвөрч

	Усны үерт цутгана.

	 

	Давлах уснаа

	Дарвуул бөмбийнөм.

	Шулуун аашны минь тухай

	Шуламс, Фауст хоёр маргаг.

	 

	Аль эртний энэ маргааныг

	Аминчилж би шийднэ.

	Боолын ёсыг хална би,

	Шаналал зовлонг сарниана би.

	 

	Энэ ус уурхайд би

	Эрмэлзэх бүхнээ тушаана.

	Аяа, долгион минь

	Аяа хувьсгагч долгион минь.

	 

	Хийсэх шуургаараа намайг

	Долгион та

	Хэтийн ирээдүйтэй уулзуулахаар

	Тэнгис давуулж авчирсан.

	 

	Салхи минь, би яарч байна.

	Салхи минь, хүчтэй хөөргөөд

	Гүн усны хадан тээгийг

	Гүйцэд олж нураана би.

	 

	Үйлтэй дусал байх

	Үнэхээр хэцүү.

	Эрэг элээж

	Хад хагалнам би.

	 

	Хүн болсныхоо

	Хүндэт үүргийг биелүүлэх минь

	Амьсгалах тоолон

	Анхаардаг гэрээс юм.

	 

	Орчлон дээр би ингэж амьдарч байна

	Орчлон дээр би ингэж алдаршиж байна.

	Орчлонгоос намайг цэнхэртэх алсад

	Салхи дараа нь хийсгэвэл хийсгэг.


ДАЛАЙ

	Далайн давлагаа минь ээ,

	Яасан олон дуу, чамд зориул аа вэ?

	Далайн долгион минь ээ,

	Яруу найрагчаар чи яах гээ вэ?

	Яагаад чи намайг үлдэж

	Адах хайрга

	Аварга долгионоор цохилон

	Арал шиг няцлах гээ вэ?

	Балчир ч гэгддэг би

	Балай ч гэгддэг би

	Ямар ч гэсэн амьдрал гэдэг далай юм,

	Яруу найрагч гэдэг арал юм.

	Эрин үеийнхэн маань

	Ингэж зүйрлэх

	Эрх олсон юм.

	Энэ яагаад вэ гэвэл?

	Хахинан гиншин байж

	Хар салхин намдлаа.

	Тэнгисийн долгион мяралзан

	Тэнгэрийн хаяатай нийлнэ.

	Далайн аялгуу

	Даамай нүргэлэнхэн

	Давлан цахрах хөөсөнд нь

	Давстай ногоон долгионд нь

	Нүүр нүд харагднам.

	Давла, давла, тэнгисийн долгион минь,

	Давлагаан ямар,

	Дандаа, эрх зоргоороо ингэж

	Гамшгийг таягдаж байсан биш дээ

	Ургамал замаг хучсан

	Усан доорх хаднаа

	Урьд урьдаас гайхамшигтай

	Өөр зууны хүчирхэг анги

	Манай эриний хүчирхэг анги

	Хэдийн байрлаж

	Униартах алсад тодрон гарлаа.

	Улам улам долгиол

	Уугуул уймуул минь ээ.

	Хариугүй хэврэг завь ч юм уу, би?.

	Хадан хясаан арал ч юм бил үү, би?

	Хаанаас, яаж мэдэх бил ээ, би?

	Улам улам давлагаал,

	далай минь.

	Ухаалаг уймруун далай минь

	Намайг няцал.

	Улайрган, усгал далай минь

	Намайг бяцал,

	Уруул минь борзонд идэгдвэл идэгдэг.

	Хэнхдэг минь долгионд задарвал задраг

	Халгилах чинь над таатай байна.

	Хар салхи чинь надад ханьтай байна.

	Хөрст газрыг урвуулсан их хүч минь ээ.

	Хөөсөрсөн тууз минь ээ.

	Чи яах вэ, шивээ дэгжинд хуучирсан байг

	Чи надад таатай байна.

	Чи надад хүндтэй байна,

	Чинийхээ уруулыг

	озон таалъя.

	Ахин ахин

	Алдаршуулъя чамайгаа.

	Амьдрал гэдэг догшин тэнгис гэвэл

	Аль хэдийн хуучирсан

	Адилтгал гэнэ биз дээ.

	Аюул зовлон гэдэг үүлс шиг юм уу.

	Аль хэдийн хуучирсан ч гэсэн

	Амьд соргог хэвээр болохоор нь

	Ахин дахин давтаж байна би.

	Давла, давла,

	Далайн давлагаа минь,

	Дандаа би хамт явнам.

	Долингоршсон энэ газрыг

	Долгионоор хучиж чимэглэе.

	Тэнгис минь,

	Тэнгисийн эрэг минь,

	Тэнгисийн арал минь,

	Би чамтай цуг

	Чи бидэнтэй хамт.


ҮНС

	Хөл доорх энэ нэгэн саарал үнс шороо юу вэ.

	Хөгцөрсөн ясны хэлтэрхий биш гэж үү.

	Тарианы шуудуугаар цагаан эрвээхэй хөөж явсан

	Тавтиргүй хүүхдийн хөл ч байж болох юм.

	Эсхүл энэ үнс, хүүхдийн гар байж

	Эхийнхээ хүзүүгээр тэврэн 

	Эрхэлж байсан биз.

	Эсхүл энэ шороо, том гар байж

	Энхрий хүүхдээ тэврэн хайрлаж байсан биз.

	Эсхүл энэ салхинд хийсэн байгаа үнс

	Мэгшин уйлсан, инээсэн нүд байсан биз.

	Эсхүл уруул мишээлт хөгжим гэрэл байсан биз.

	Эсхүл энэ саарал үнс үнсэлдэж байсан биз.

	Эсхүл зүрх, баяр, зовлон, эсхүл түгшүүр байсан биз.

	Эсхүл энхэл тонхил амьд эс, тархи байсан биз.

	Эсхүл цагаан дээр хараар бичсэн шиг

	Үсэг бүр нь ялгарсан "амьдрал" гэдэг үг байсан биз.

	Энэ бүх согсоо, гэзэг үсийг

	Энэ их үхдэлийн өтгөн овоог

	Хэн нэг хүн сүлжиж, догдлон илбэж

	Хэн нэг хүн, хуурай уруулаараа таалж байсан биз.

	Ариун зүрхний лугшилт, догдолсон үг,

	Ашдын итгэл, гэрэлтсэн нүдний оронд

	Аймшигт халуун чандарлуулах зуух байна

	Үнс байна. Үнэндээ та нараас үнс л үлджээ.

	Хөнөөлт энэ орчлон дээр цэцэглэн

	Хүрэнтэй төөнөрсөн онгон сарнайг

	Өргөст торын дээгүүр ниссэн шувуу

	Далавчныхаа үзүүрээр шүргэжээ.

	Сэтгэл минь ер таниагүй шаналах өвчин

	Дотор зурсан гашуун бөөм болоод

	Сум мэт, хоолойд минь бүр тээглээд

	Амьсгалж ч болохгүй, мартаж ч болохгүй боллоо,

	Мэнэрч чинэрсэн мэлмийгээ өргөн

	Дээд тэнгэрээс би салгаж ядан

	Хүний үнс базаж атган

	Хүн ардыг буй биеэрээ уриалнам.


НАДАД АЙХ АЮУЛ ҮГҮЙ

	1

	Аварга Прометейн цус судсанд нь гүйсэн хүн

	Айхгүй шүү, таны хилэнгээс, эзэнтэн минь

	Ад шулмын хороор, онгон салхи нэвчээд

	Намайг сийчсэн чиг ялгаагүй шүү

	Тийм ээ, би гал хулгайлсан буруутан юм.

	Тэр галаа, харанхуй байсан хүмүүст өгсөн юм.

	Тийм ээ, би буруутан ч гэсэн, та хилэгнээд нэмэргүй

	Ямар ч гамшиг танд тус болохгүй.

	Намайг үхэл тэврэхээр дуудлаа ч гэсэн

	Намайг махчин шувуу савраараа тастлаа ч гэсэн

	Аюул зовлонг туулан, аварсан үр шигээ

	Бадарсан дөл барьж явнам би

	 

	2

	Хүчит шуурга салхи

	Цаст өндөр цохио

	Гашуудлын улаан үүлс

	Орчлонгийн их далай онцын заналаар давчдан.

	Намайг яаж ч зовоохоор бэлдсэн

	Галыг минь хэн ч ер бөхөөхгүй

	Галыг минь бат тэмцэгчид барьж яваа.

	Үүрийн элчээр дулаацсан үдэш минь унтарч

	Шархнаас минь цус садран гооживч

	Тэр цусны дусал бүр мөнхрөлийн тухай

	Хүн ардад зориулсан баатарлаг дуу юм.

	 

	3

	Булш юм уу, шөнө? Би өмнө нь дэрвэгэнэхгүй ээ

	Булсан газраас би ногоон өвс болж ургана.

	Үхэл над юу сан бил ээ? Үхлийн өмнө эзэд цонхийх юм

	Үнэндээ амраг хайртан амьдралаар үхэшгүй мөнх юм

	Би өнөө амьдралаас хагацах тавилантай ч гэсэн

	Би жаргалт үеийнхэнтэй явж байна

	Хаврын аадар баясгалангаар шүршихүйн цагт

	Хамаг шаналгааг минь тэр аадар тайлна.

	Надад заяасан дөлийг хэн ч бөхөөх чадал үгүй.

	Надад айх аюулгүй.

	Дайсан маань үхэг, хатаг,

	Нөхөд маань амьдраг, жаргаг.


БАДАГ

	Бадаг шад

	Бадрах төлжих

	Бадаг шад

	 

	Бичиж байгаа ном маань

	Хагалж байгаа газар шиг юм.

	Хагалж байгаа газартаа би

	Үгсийн үр цацнам.

	 

	Хагалсан мөр маань

	Гүн, өргөн

	Хагалсан мөр маань

	Хагалсан мөрөөрөө би үр адил

	Наранд урган хүрнэм.

	Ном маань тал юм.

	Дуу маань шаналалд эвдэрнэ.

	 

	Үр адил

	Үг маань ургалаа.

	 

	Үз дээ, ийм ногоон хана боллоо.

	Тэнгэрийн доор алгуур ганхан

	Тэрнээс чийгт хөрс, тариа ханхалнам

	 

	Хар даа үгсийн маань тал энэ.

	 

	Хагалсан мөрөө

	Харан харан

	Хагалсаар гэж бичсээр байна би.

	 

	Түмэн хөлийн түргэн алхаагаар

	Замаар явах адил талаар явж

	Нуруун дээрээ би нарыг үүрнэм.

	 

	Аян замд гарахуйд

	Алгандаа барьсан наран

	Аюулхай цээжийг минь гийгүүлнэм

	 

	Түг түмээрээ нийлбэл

	Тэнгэрийг би газартай хадна.

	Тэртээ од хүртэл би дэлхийг өргөнө.

	 

	Зүрхэнд гэвч хязгаар бий.

	Зүрх маань хөөрхий, цуцаж

	Эцсийн эцэст шалчийжээ.

	 

	Тэгтэл одоо цээжинд минь

	Түг түмэн зүрх цохилж

	Түгшин лугшин буйг сонсов уу.

	 

	Хоёрхон хөлөөр бус

	Хотол түмэн хөлөөр би

	Урагшлан явнам.

	 

	Тэнгэрийн нар өөд тэмүүлэх

	Түмэн зүрхтэй би.

	Орчлонд чадахгүй юм гэж

	Огтоос над байхгүй.

	 

	Гар маань

	Хар багаасаа ажилд дассан

	Газар дэлхийн бүх хүний гар

	Нарыг тэврэн

	Дээш өргөн

	Дээрээ барин

	Өгсөн явнам.

	 

	Гайхуулах юун,

	Ганцхан би яваа гэж үү.

	Огтоос тийм бус,

	Олон бүгдээр

	Урагшлан явнам бид.


СЭРЭХҮЙ

	Ууланд мөргөж залбирахаар хүн очиход

	— Уулан биеэр минь гэрээ хий гэж уул хэлжээ.

	— Цалин цагаан цэнгэг усыг минь тагнайдаа шавхан

	Цангаагаа тайл даа гэж гол хэлжээ.

	— Өлсөж байвал чи сумыг минь авч нумаа онил гэж

	(Өвсгүй толгойн дээгүүр эргэлдэгч) шувуу хэлжээ.

	— Өлсгөлөнгөө чи надтай бол давна гэж янгир хэллээ

	— Өрөл жимсээр минь хоолло, найз минь, гэж мод хэллээ

	— Хүзүүнд минь буулга түргэн углаж анжис зүүгээд

	Тутарга тарьж охин хүүхдээ тэжээ гэж одос хэлжээ.

	— Ууланд гарч жүржийн мод тарь гэж жүрж хэлжээ.

	— Уйтгарыг чинь би сэргээж байя гэж сарнай хэлжээ.

	Уран жиргээгээрээ би цэнгүүлж байя гэж шувуу хэлжээ.

	— Чанадын араатан ирэхгүй дулаан таатай байг гэж

	Чамд би гал гаргаж өгье хэмээн цахилгаан хэлжээ.

	 

	Уул, мод, гол, сарнай, янгир, одос тэргүүтний

	Угтан хэлсэн үг бүрийг хүн алгасалгүй сонсжээ.

	Газар хэвтээд нүдээ анин бодлого болоход нь

	Газар гэдэг тэр чигээрээ мөрөн дээр нь даржээ.

	Уул давааг хэзээ ч давж чадамгүй санагджээ.

	Ус мөрнөөс хэзээ ч ууж чадамгүй санагджээ.

	Модноос хэзээ ч жимс авч чадамгүй санагджээ.

	Хаднаас тэгээд бурхан сийлж эхэлжээ.

	Бараан хаднаас дүрээ тодруулж урлахдаа

	Гэгээн сайхан хүсэл бодолтой байжээ.

	Уул, гол, газар, мах, тариа сэлтээ

	Урлаж хийсэн бурхантайгаа л хуваахаар шийджээ.

	Чулуу сийлж онголоход нь чулуу нь нүүрээ барайлгажээ

	Чухам л үг хэлэх гэсэн мэт болоход нь айн сүрджээ.

	Чулууныхаа өмнө тэгээд мөргөн залбирчээ.

	Чулуундаа цэцэг, жимс, тариа, будаа өргөх болжээ.

	Догшин дүрд боол адил өвдөг сөхөрчээ.

	Доройтож ядрахдаа хувь заяагаа асуун даатгажээ.

	Үр жимс болгоныг хишиг нь гэж бурхандаа баярлажээ.

	Догшин бурхан нь доройтсон боолд хариу үл дуугарчээ

	 

	— Уулан бие минь урд чинь хэвээр байна гэж уул хэллээ

	— Уймарсан усан биетэй, би, гэж гол хэллээ.

	— Хадан дээгүүр дураараа нисдэг, би гэж шувуу хэллээ.

	— Хамаг жимсээ чамд зориулдаг, би, гэж мод хэллээ.

	— Чиний төлөө ууланд үрждэг гэж янгир хэллээ.

	— Чиний төлөө өнгөө хайрладаг би гэж сарнай хэллээ.

	— Чамайг өлсгөлөнгөөс авардаг би гэж газар хэллээ.

	— Чамайг гэж утас дамждаг би хэмээн цахилгаан хэллээ

	 

	Өвдөг сөхөрсөн номхон сохор урьдын боол

	— Өрсөн тэмцэхэд бэлэн зэлэн нойрноос сэрлээ.

	Өөрийн гараар урласнаа гайхан хараад

	— Өөртөө эзэн болсон хүн юм байна би гэж хэллээ.

	Өчнөөн мод, газар, ус, араатан жигүүртэн,

	Өмнө нь түмэнтээ мэхийн дагалаа.

	Номлол гэдгийг хүн хараад анх удаа

	Номнол гэдэг хоосон юм гэж итгэлээ.

	Ингэж Хүн арайхийн

	хүн төрхөө оллоо.


АЛИМ

	Орой дээр минь шөнө лүглийн

	Одот тэнгэрийн доор би зогсном.

	Орой дээр минь одон алим бөнжийлцөн унжнам.

	Орой дээр минь соньхон жирвэлзнэм.

	 

	Огторгуйн тэр алимыг би дуугүй гайхнам.

	Орчлон маань

	хонгор дэлхий маань юутай адил сан бол,

	орчлон маань ямар харагддаг сан бол

	 

	Орчлон бөмбөрцөг маань асар том алим.

	Орой дээрээс бөнжийн унждаг бий.

	Орой дээрх мөчрөөс унжих адил гэж

	Төсөөлөн бодном би.

	 

	Наранд ойр тал нь олон жил улайран

	Нарнаас хол

	Нөгөө тал нь алгуур ягааран байна.

	 

	Алимын голыг муу өт шунаг мэрэн

	Амийг нь сорохыг хичээвч алим тасарч унахгүй.

	Алим унах ёсгүй,

	 

	Цэцэрлэгч нь мэргэн дадлагатай болоод

	Нөгөө тал нь үржин төлжин ягаарнам.

	Тэгээд улайрна.

	Тэгээд нэлдээ улаан болно.

	 

	Орой дээр минь шөнө лүглийн

	Одот тэнгэрийн доор би зогсном.

	Орой дээр минь одон алим бөнжийн урганам.

	Орой дээрх алим цаг бүрий

	улайрч мэдэгдэн байна.


СҮЙТГЭГЧ МИНЬ, ЧИ ДИЙЛЭХГҮЙ

	Туркийн Станбулд би

	Их хаан Александрын бунхны дэргэдүүр явсан.

	Гэхдээ

	Наран туяатай түүнийг зүйрлэх юмгүй.

	Нар гэгч тэнгэрт ганц

	Нар ганцхан л бий шүү дээ.

	 

	Ромын Колизей, форум очиж би

	Цезарийн аугаа мөрийг үзсэн.

	Гэхдээ

	Нарны гэрэлтэй түүнийг зүйрлэх юмгүй,

	Нар гэгч тэнгэрт ганц

	Нар ганц л бий шүү дээ.

	 

	Хөгжүүн Парисын Инвалид очиж би

	Бонапартын булшийг харсан.

	Гэхдээ

	Тэнд би нар л үзсэн.

	Тэнгэрийн нар шүү дээ.

	Тэнгэрт ганц л нар бий шүү дээ.

	 

	Нарлаг Энэтхэгийн Тажмахал хүрч би

	Сүрлэг цагаан бунхан үзсэн.

	Гэхдээ

	Дал модны навчсыг нэвтлэн гийгэх нь

	Ганцхан л тэнгэрийн нар

	Ганцхан л нар шүү дээ.

	 

	Энэ орчлонгийн эзэд хаадын булшийг үзлээ би.

	Элдэв захирагч зөндөө байжээ.

	Гэхдээ,

	Ганцхан дэнлүү л орчлонгийн дээр унтарсангүй.

	Ганцхан л тэнгэрийн нар.

	Ганц л нар шүү дээ.

	 

	Атомын бааз

	Аюулт зэвсэг үзлээ би,

	Гэхдээ

	Огт энэхэн төдий бус,

	Орчлонгийн дээр

	Огторгуйн нарыг буулгасан мэт

	Олон гайхамшиг

	Хүн таны бүтээлийг бас үзлээ би.

	 

	Сүйтгэгч минь, чи дийлэхгүй.

	Сүүл сүүлдээ энэ орчлонд

	Хэн ажилсаг нь дийлнэ.

	Амьдралыг бадраан тэтгэгч

	Ариун цагаан хөдөлмөр маань нар болно.

	Ажилсаг хүн

	Амьд байх хувьтан нь юм гэж би ойлгосон.


ИКАР

	Нарлаг орны минь нээж буй их номын

	Найраг шүлгийн гарчиг нь хаврын өглөө юм.

	Би түүнд өнөөдөр мөр нэмэхгүй

	Би хэтэрхий догдлоод... санахаас цаашгүй.

	Огторгуй улам улам харцнаа тодрон

	Одод томрон харагдаж, татах халуун хүчинд нь

	Оргилох цус судаснаа булгилан эргэлднэм.

	Нэгэн зууны ах дүү эрэлхэг нөхөр минь, чи ийнхүү

	Огторгуйд яаралгүй

	Огторгуйг далавчныхаа салхиар дүүргэх гэж

	Жигүүрээ дөнгөж тэлэгч шувуу мэт

	Жимсэн туяат энэ өглөө чи явж байна.

	Газар дэлхий чамд сайхан үүр байгаагүй гэж үү.

	Гашуун давс, нүгэлт бал, хоол, тохь, тав,

	Шүд хага ташсан булгийн цэнгэг ус

	Газар дэлхий дээр чамд дутагдсан гэж үү

	Нарсан ойн чавхдас дагасан аадрын алгаараа

	Газар дэлхий чамайг бүүвэйлээгүй гэж үү.

	Орчлонгийн жаргалыг тооцоолж амжилгүй

	Ондоо зүгт хамаг сэтгэл яарах

	Онцгой хурдыг цаг заах ёс байхгүй.

	Орчлон дээр юу чамд дутаад байна аа,

	Коммунист минь ээ.

	 

	Одод гэгч хөлийн доор байна л.

	Огторгуй гэгч тольтоо нээсэн зүрх адил байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

